
						উইকিসংকলন থেকে

					

					


					
					
					এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
৪৬
পূর্ব্ববঙ্গ গীতিকা



 জঙ্গলবাড়ীর দেওয়ান দিগের আদেশে বিরচিত ইতিহাস-অনুসারে কালিদাস গজদানী ও কালাপাহাড় উভয়েই তাৎকালিক মুসলমান নরপতির জামাতা বারেন্দ্র ব্রাহ্মণদিগের মধ্যে প্রচলিত সংস্কারানুসারে, কালাপাহাড় হুসেন সাহেরই এক কন্যার সহিত পরিণয় সূত্রে আবদ্ধ হন। এই বিশ্বাস এক সময়ে দেওয়ান পরিবারেও প্রচলিত ছিল; নতুবা তাঁহারা ওয়াইজ সাহেবের প্রশ্নের সেরূপ উত্তর দিবেন কেন? কিন্তু “মসনদ আলি ইতিহাস” সঙ্কলয়িতারা শেষে খাস গৌড়েশ্বর হইতে দেওয়ান বংশের উৎপত্তি প্রমাণ করিয়া তাঁহাদের গৌরব বৃদ্ধি করিতে বদ্ধ পরিকর হইলেন; তদনুসারে তাঁহারা লিখিলেন যে, ইব্রাহিম মালিকা উলমা বঙ্গাধিপ জালাল সাহের প্রথমা কন্যাকে বিবাহ করেন (১৯০৯ খ্রীঃ এসিয়াটিক সোসাইটি জর্ণ্যালের ৩৭ পৃঃ) এবং কালিদাস গজদানী জালালের তৃতীয় কন্যার পানিগ্রহণ করেন। পূর্ব্বেকার মত, অর্থাৎ সুলেমান হুসেন সাহের কন্যার পানিগ্রহণ করেন,—মানিয়া লইলে সুলেমান খাঁ ও সুলেমান কাররাণির অভিন্নত্ব প্রতিপাদিত হইত না, কারণ সময়ের বিস্তর ব্যবধান ঘটিত। ইহা হইতে স্পষ্টই বুঝা যাইতেছে যে দেওয়ানগণের পূর্ব্বপুরুষ বঙ্গাধিপতি ছিলেন, ইহাই প্রমাণ করিবার জন্য দেওয়ান পরিবারের পূর্ব্বপ্রচলিত মত পরিবর্ত্তন করার দরকার হইয়াছিল। দেশে নূতন কোনও ক্ষমতাশালী পরিবারের আগমন ও প্রতিষ্ঠা হইলে উক্ত পরিবারের পৃষ্ঠপোষিত ও আশ্রিতবর্গের পক্ষে সেই পরিবারকে রাজা বা বাদসাহের সঙ্গে সম্বন্ধসূত্রে গ্রথিত করিবার চেষ্টা এ দেশের ইতিহাসের নূতন ঘটনা নহে।

 ইহা নিশ্চিত রূপে জানা যাইতেছে যে, দাউদ খাঁ সুলেমান কাররাণির পুত্র (রাইট সাহেবের তালিকায় ১৮২ পৃঃ দ্রষ্টব্য)। রাম-রাম বসুর প্রতাপাদিত্য চরিতেও একথার উল্লেখ আছে। প্রতাপাদিত্য চরিতকার লিখিয়াছেন যে তাঁহার গ্রন্থ কোনও পারসীক পুস্তক অবলম্বনে লিখিত। প্রতাপাদিত্যের পিতা বিক্রমাদিত্য দাউদ খাঁর মন্ত্রী ছিলেন। দাউদ খাঁ ইশা খাঁর ভ্রাতা হইলে রামরাম বসু নিশ্চয়ই তাহার উল্লেখ করিতেন; কারণ তাঁহার গ্রন্থে দাউদ খাঁ সম্বন্ধে প্রায় সমস্ত জ্ঞাতব্য বিবরণই প্রদত্ত হইয়াছে। আরও আশ্চর্য্যের বিষয় এই যে, আইন-ই-আকবরীতে লিখিত আছে, দাউদ খাঁ

		 এই পাতা শেষ সম্পাদিত হয়েছে ১৭:৩১টার সময়, ১৯ জুন ২০২৩ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

